
			A todas as mozas
que non admiten 
costuras nos labios

			Debuxo de Mario Moure Negro para Penúltimas tendencias

		

	
		
			Nunca quixen ser diferente.
Só procuraba ser eu mesma.

			Amy Winehouse

			En Europa,
todas as nenas
levamos un 36 que nos manca

			(dalgunha maneira)

			Emma Pedreira

			Cando deixo de ser flor,
molesto.

			Yolanda Castaño

			A adolescencia
foi chorar
e a xuventude
foi romperse.

			Lupe Gómez

		

	
		
			It girl

		

	
		
			It girl

			Pasa axiña, aínda estou en pixama.

			Aquí dentro son a última tendencia,

			a moza que se transforma en poema.

			Como unha auténtica maleducada

			fago cachizas as fotos da infancia,

			pinto as unllas e as paredes de negro,

			deixo pelusas nas mangas dos xerxeis,

			escollo adrede o vestido máis feo, 

			protexo a parte branda das entrañas

			cun estilo que me volve invisible.

			Habito un cuadrilátero de dúbidas,

			a anos luz do brillo das portadas,

			cunha pouta de pánico no peito,

			un piercing por única bandeira

			e o cerebro como arma de combate.

		

	
		
			Barbie girl

		

	
		
			Barbie girl

			O noso universo é rosa.

			Rosas son os muros

			da prisión das princesas.

			Rosa o amor

			e o estampado dos vestidos.

			As fadas, 

			as bonecas,

			a luz,

			a laca de unllas,

			as máscaras,

			son todas rosas.

			As portadas das revistas

			que nos deseñan os soños,

			feitas están

			tamén

			co fulgor tan delicado do rosa.

			E eu, 

			pequena larva,

			afogando

			entre estas catro paredes

			eternamente

			de rosa.

		

	
		
			Fashion & Cool & Sexy

			Revistas,

			portadas,

			perfumes,

			luxo e estilo

			a todas horas,

			en todas partes:

			unha relixión

			de brillo nos labios

			e medidas perfectas.

			Pero eu,

			bichiño raro,

